
ᓂᐱᓴ ᑕᓯᐅᑉ ᐊᒻᒪ ᓘᕗ ᓛᓐᑎᖕ ᑕᓯᐅᑉ ᐃᒪᖏᓐᓂᑦ ᖃᐅᔨᓴᕐᓂᕐᒧᑦ ᐅᓂᒃᑳᓕᐊᖅ 
 
ᐅᓇᓃᑦᑐᖅ ᐅᓂᒃᑳᓕᐊᖅ ᐋᖅᑭᒃᓱᖅᑕᐅᓯᒪᔪᖅ ᑲᖏᖅᖠᓂᕐᒧᑦ (ᓄᓇᓕᒃ) ᐅᓂᒃᑲᐅᓯᖃᒐᓛᒍᒪᓪᓗᑎᒃ ᓂᐱᓴ ᑕᓯᐅᑉ 
ᐊᒻᒪ ᓘᕗ ᓛᓐᑎᖕ ᑕᓯᐅᑉ ᐃᒪᖏᓐᓂᑦ ᖃᐅᔨᓴᕐᓂᐅᔪᒥᑦ, ᑐᓐᓂᖅᑯᑕᐅᔪᖅ ᓄᓇᓕᖕᓄᑦ Golder Associates-ᑯᓐᓂᑦ 
ᕖᕝᕗᐊᕆ 16, 2016-ᒥᑦ ᒪᓕᒃᖢᒍᑦ ᑐᒃᓯᕋᐅᑕᐅᔫᑉ ᓈᓴᐅᑖ P1534002. 
 
ᑲᖏᖅᖠᓂᖅ ᒫᓐᓇᐅᔪᖅ ᑕᑎᖃᖅᐳᖅ ᓂᐱᓴ ᑕᓯᕐᒥᑦ ᐊᕐᕌᒍᓕᒫᖅ ᐃᒪᖃᕈᑎᒋᓪᓗᓂᐅᒃ ᐱᔭᕆᐊᖃᖅᑕᒥᖕᓂᑦ. 
ᐱᓪᓗᒍᑦ ᓂᐱᓴ ᑕᓯᐅᑉ ᐃᒪᖁᑎᖓᑦ ᖁᐊᖑᖃᑦᑕᕐᓂᖓᑦ ᑕᖅᑮᑦ 7-9 ᐊᕐᕌᒎᑉ ᐃᓗᐊᓂ, ᐃᒪᖃᕐᕕᐅᔪᖅ ᓂᐱᓴ ᑕᓯᖅ 
ᐅᑭᐅᖑᓕᓵᖅᑎᓪᓗᒍᑦ ᓈᒻᒪᒋᐊᖃᖅᑐᖅ ᐱᔨᑦᑎᕋᕈᑕᐅᔪᖅ ᓄᓇᓕᖕᓄᑦ ᐅᑭᐅᓕᒫᕐᒧᑦ ᐊᐳᑦ ᐊᐅᒐᓱᐊᕐᓂᖓᓂᑦ. 
 
ᐃᓚᓕᐅᑎᓪᓗᒍᑦ ᑭᒡᓕᖃᕈᑕᐅᔪᖅ ᓄᑖᙳᕆᐊᖅᓯᓂᕐᒥᑦ ᓄᓇᓕᖕᓄ ᐃᒪᕐᒥᑦ, ᐱᓕᕆᐊᖑᓚᐅᖅᑐᖅ FSC Architects 
& Engineers and Resource Management Strategies Inc.-ᑯᓐᓂᑦ 2009-ᖑᑎᓪᓗᒍᑦ ᓇᓗᓇᐃᖅᑐᑦ 
ᐃᒪᖅᑐᓕᒃᑲᓐᓂᕐᓂᖅ ᐊᒻᒪᓗ ᐃᓄᒋᐊᒃᓯᕙᓪᓕᐊᓂᖓᑦ ᖄᖏᐅᑎᖃᑦᑕᕐᓂᖓᓂᑦ ᐊᕐᕌᒍᑕᒫᖅ ᐃᒪᒃᓴᕆᔭᐅᕙᒃᑐᒥᑦ 
ᓂᐱᓴ ᑕᓯᐅᑉ ᐃᒪᖓᓂᑦ. 
 
ᐃᒪᐅᑉ ᓱᓪᓗᖓᓂᑦ ᖃᓂᑦᑐᒥᑦ ᐃᖃᓗᒃ ᑰᖓᓂᑦ ᐃᒪᖃᒃᑲᓐᓂᖁᔭᐅᓪᓗᒍᑦ ᓂᐱᓴ ᑕᓯᖅ ᐋᖅᑭᒃᓱᐃᓚᐅᖅᑐᑦ; 
ᑭᓯᐊᓂᓕ, ᐃᓱᒫᓘᑎᓂᒃ ᖃᓄᖅ ᑲᔪᓯᔪᓐᓇᕐᓂᖓᓂᑦ ᐃᒪᖃᕐᕕᐅᑉ ᓇᓗᓇᐃᖅᑕᐅᓯᒪᓕᖅᑐᑦ ᖃᓄᖅ 
ᐃᒪᖃᕐᕕᐅᖏᓐᓇᕈᓐᓇᕐᒪᖔᑦ ᐃᒪᐅᓪᓗ ᐃᑎᓂᖓᓄᑦ ᐱᔾᔪᑕᐅᔪᑦ ᓄᓇᕗᒻᒥ ᐃᒪᓕᕆᔨᖏᑦᑕ ᑲᑎᒪᔨᖏᓐᓂᑦ (NWB) 
ᑲᓇᑕᐅᓪᓗ ᐃᒪᕐᒥᐅᑕᓕᕆᔨᖏᑦᑕ (DFO). 
 
ᐃᓄᒋᐊᒃᓯᕙᓪᓕᐊᖏᓐᓇᕐᓂᖓᑦ ᑕᑯᓪᓗᒍᑦ ᑭᒡᓕᓕᒃ ᐃᒪᖃᕐᕕᐅᔪᖅ ᐊᒃᓱᕈᖕᓇᓛᖑᓂᖓᓂᑦ, ᐃᓱᒫᓘᑕᐅᖕᒥᔪᖅ 
ᓄᓇᓕᐅᑉ ᐃᒪᖓᑦ ᐅᖃᐅᓯᐅᓯᒪᖕᒥᔪᑦ ᑕᑯᓪᓗᒍᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᑦ 
ᒥᑭᒡᓕᒋᐊᕈᑕᐅᑐᐃᓐᓇᕆᐊᖃᕐᓂᖓᓂᑦ ᐃᒪᖃᕐᕕᐅᕙᒃᑐᒥᑦ ᓂᐱᓴ ᑕᓯᖅ ᐊᒻᒪ ᐃᖃᓗᒃ ᑰᖓᓂᑦ. 
 
ᓘᕗ ᓛᓐᑎᖕ ᑕᓯᖅ, ᑰᒃᑐᖅ ᐃᖃᓗᒃ ᑰᖓᓄᑦ, ᕿᒥᕐᕈᔭᐅᓚᐅᖅᑐᖅ ᐱᖓᔪᖓᓂᑦ ᐃᒪᖃᕐᕕᐅᑐᐃᓐᓇᕆᐊᖃᕐᓂᖓᓂᑦ 
ᐋᖅᑮᔪᒪᓪᓗᑎᒃ ᐊᑯᓂᐅᔪᒧᑦ ᐃᒪᖃᖅᑎᑦᑎᔪᓐᓇᕐᓂᖕᒧᑦ ᓄᓇᓕᖕᓄᑦ. ᑖᓐᓇ ᐃᒪᖃᕐᕕᐅᒃᑲᓐᓂᓕᕋᔭᕋᓗᐊᖅᑎᓪᓗᓂ 
ᓄᓇᓕᖕᓄᑦ, ᐃᒪᑖᕐᕕᐅᔪᑦ ᓘᕗ ᓛᓐᑎᖕ ᑕᓯᕐᒥᑦ ᐃᓱᒪᒋᔭᐅᔭᕆᐊᓕᒃ ᐃᒻᒥᖅᓯᖃᑦᑕᕐᓂᐅᔪᒥᑦ ᐃᖃᓗᒃ ᑰᖕᒥᑦ. 
ᒪᓕᒃᖢᒍᑦ ᐃᒪᕐᒥᐅᑕᓕᕆᔨᒃᑯᑦ ᐊᑐᐊᒐᖏᑦ, ᐃᒪᖅᑖᕐᕕᐅᔪᑦ ᑭᒡᓕᖃᖅᑎᑕᐅᔭᕆᐊᓕᒃ 10%-ᒥᑦ ᑰᒃᑎᒋᔭᖓᓂᑦ 
ᐃᖃᓗᒃ ᑕᓯᐅᑉ. ᒪᕐᕉᖕᓂᑦ ᐃᒪᖃᕐᕕᖃᕈᒪᔪᑦ ᑎᑭᐅᒪᔪᒪᓪᓗᑎᒃ ᐊᑐᖅᑕᐅᔪᒧᑦ; ᓯᕗᓪᓕᖅᐹᒥᑦ, ᐸᑉᐸᒍᑎ ᑎᑭᐅᒪᔪᖅ 
10%-ᖓᑦᑕ ᑰᖕᓂᕆᔭᖓᓂᑦ ᐃᖃᓗᒃ ᑕᓯᐅᑉ ᐃᒻᒥᐊᓂᒐᓱᐊᕐᓂᖓᓂᑦ; ᑐᒡᓕᖓᓗ, ᐃᒻᒥᖅᓯᕙᓪᓕᐊᓂᖅ 
ᐸᑉᐸᐃᓐᓇᖁᓪᓗᒍᑦ ᐊᐅᒃᓯᒪᓐᓇᖅᑎᓪᓗᒍᑦ ᑎᑭᓪᓗᒍᑦ 10%-ᖓᓂᑦ ᐊᕐᕌᒎᑉ ᐃᓗᐊᓂ ᑯᕕᓂᕆᕙᒃᑕᖓᓂᑦ ᐃᖃᓗᒃ 
ᑰᑉ. ᓯᕗᓪᓕᖅᐹᖓᑦ ᑎᑭᐅᒪᓇᔭᕋᓗᐊᖅᖢᓂᑦ ᐃᒪᕐᒥᐅᑕᓕᕆᔨᒃᑯᑦ ᓇᓗᓇᐃᔭᖅᓯᒪᔭᖓᓂᑦ ᐃᒪᖅᑐᕐᓂᖕᒧᑦ 
ᐊᑐᐊᒐᖓᓂᑦ, ᑖᓐᓇ ᓴᒃᑯᑕᐅᓚᐅᖅᑐᖅ ᐱᔾᔪᑎᖃᖅᖢᑎᒃ ᓅᑦᑎᔾᔪᑎᑦ ᐊᔪᕐᓇᖕᓂᕆᔭᖓᓄᑦ ᖃᓄᑯᓘᔭᖅ 
ᐸᑉᐸᒋᐊᖃᕐᓂᖕᒧᑦ ᐊᖏᓕᕇᑯᓘᔭᖅᑐᓂᑦ. ᑐᒡᓕᖓᑦ, ᒥᑭᒡᓕᒋᐊᖅᑎᑦᑎᒐᓛᖕᓂᐊᕋᓱᒋᔭᐅᒐᓗᐊᕐᓗᓂᑦ ᐃᒪᖃᕐᓇᐅᔪᒥᑦ 
ᐃᖃᓗᒃ ᑰᖕᒥᑦ, ᐊᑲᐅᓛᕆᔭᐅᓚᐅᖅᑐᖅ ᐸᑉᐸᐃᓐᓇᕈᓐᓇᕐᓂᖏᓐᓄᑦ ᐊᐅᔭᓕᒫᖅ ᒪᓕᒻᒫᕐᓗᒍᑦ ᐃᒪᕐᒥᐅᑕᓕᕆᔨᒃᑯᑦ 
ᐊᑐᐊᒐᖓᑦ. ᑐᓴᐅᒪᓗᒍᑦ ᐊᑲᐅᕗᖅ ᐃᖃᓗᒃ ᑰᖕᒥᑦ ᐃᓂᒋᔭᐅᖏᓐᓇᐅᔭᙱᓐᓂᖓᓂᑦ ᐃᖃᓗᖕᓂᑦ ᐊᓯᐊᒍᓪᓗ ᖃᓄᖅ 
ᐊᑐᖅᑕᐅᖕᒪᖔᑦ ᖃᐅᔨᒪᔭᐅᒐᓂ ᐃᖃᓗᒃ  ᑰᒃ. 
 
ᐊᑐᖅᖢᒍᑦ ᑎᑎᖅᑲᑦ ᑲᑎᖅᓱᖅᑕᐅᔪᑦ ᑕᒪᑐᒪᓂ ᑭᖑᓂᐊᓂᓗ ᖃᐅᔨᓴᕐᓂᐅᓚᐅᖅᑐᒥᑦ, ᐊᒻᒪᐃᓛᒃ ᓄᓇᓕᕆᓂᕐᒧᑦ 
ᐃᒪᓕᕆᓂᕐᒧᓪᓗ ᑎᑎᖅᑲᐃᑦ ᐊᑐᐃᓐᓇᐅᔪᑦ ᒐᕙᒪᒥᑦ, Golder Associates-ᑯᑦ (Golder) ᓴᖅᑭᑦᑎᓯᒪᔪᑦ 
ᐃᓚᓕᐅᑎᓯᒪᔪᒥᒃ ᐃᒪᕐᒥᑦ ᐊᑐᑦᑎᐊᕐᓂᖕᒧᑦ ᒪᓕᒐᒃᓴᒥᑦ ᐱᔭᐅᔭᕆᐊᓕᖕᓄᑦ ᐊᑐᐃᓐᓇᐅᑎᑦᑎᓂᕐᒧᓪᓗ 
ᓇᓚᐅᑦᑖᖅᑕᐅᔪᒃᓴᐅᓗᓂᑦ ᐊᑐᖅᑕᐅᓂᐊᕋᓱᒋᔭᐅᔪᖅ ᓯᕗᓂᒃᓴᒥᓪᓗ ᓯᓚᐅᑉ ᖃᓄᐃᓐᓂᐊᕋᓱᒋᔭᐅᓂᖓᑦ. 
 
ᐅᖃᐅᓯᑎᒍᑦ, ᐊᖏᒡᓕᒋᐊᕌᕐᔪᒃᐸᒡᓗᓂᑦ ᐃᒻᒥᖅᑕᐅᓂᖓᑦ ᕿᓚᒻᒥᐅᕚᓪᓕᖃᑦᑕᕐᓂᐊᕋᓱᒋᔭᐅᓂᖓᓗ ᐅᑭᐅᖅ ᐱᓪᓗᒍᑦ 
ᓯᓚᐅᑉ ᐊᓯᔾᔨᖅᐸᓪᓕᐊᓂᐊᕋᓱᒋᔭᐅᓂᖓᑦ ᓇᓚᐅᑦᑖᖅᖢᑎᒃ ᒥᑭᒡᓕᒋᐊᕌᕐᔪᖕᓂᐊᕋᓱᒋᔭᐅᓪᓗᓂᑦ ᐅᑭᐅᒃᑯᖅ 



ᐱᔭᐅᔭᕆᐊᓕᖕᒥᑦ. ᐊᔾᔨᐸᓗᖓᑦ, ᐊᐅᔭᐅᔅᓲᔭᖃᑦᑕᕐᓂᐊᕋᓱᒋᔭᐅᓂᖓᑦ ᐊᖏᒡᓕᒋᐊᖅᑎᑦᑎᓂᐊᖅᑐᖅ 
ᐃᒻᒥᖅᓯᔪᓐᓇᕐᓂᖕᒥᑦ. 
 
ᑕᑯᓪᓗᒍᑦ ᖃᓄᖅ ᐃᓄᒋᐊᒃᓯᕙᓪᓕᐊᓂᐊᕋᓱᒋᔭᐅᓂᖓᑦ, ᓘᕗ ᓛᓐᑎᖕ ᑕᓯᖅ ᓈᒪᔪᒥᑦ 
ᐃᒪᖃᖅᑎᑦᑎᔪᓐᓇᕐᓂᐊᕋᓱᒋᔭᐅᕗᖅ ᑐᖓᐅᑎᔾᔪᑕᐅᔪᒧᑦ ᓂᐱᓴ ᑕᓯᕐᒥᑦ ᐃᒪᖅᑐᕐᓂᑭᑎᓪᓗᒋᑦ ᓈᒪᔪᒥᒡᓗ 
ᐃᒪᖅᑐᖅᑎᓪᓗᒋᑦ ᐅᓪᓘᑉ ᐃᓗᐊᓂ (ᐆᒃᑑᑦ, 1,600 m3/ᐅᓪᓗᖅ ᐊᒻᒪ 3,300 m3/ᐅᓪᓗᖅ, ᐃᓛᒃᑯᑦ). 
ᐃᓄᒋᐊᒃᓯᑲᓪᓚᒃᑎᓪᓗᒍᑦ, ᐃᒪᖅᑐᖅᑎᒋᓂᖓᑦ ᑎᑭᐅᑎᒍᓂᑦ 5,300 m3/ᐅᓪᓗᖅ, ᐊᕐᕌᒍᒧᑦ ᑐᖓᐅᑦᑎᓇᔭᖅᑐᑦ ᓂᐱᓴ 
ᑕᓯᕐᒥᑦ 10%-ᒥᑦ ᐃᒪᖅᑐᕐᕕᐅᑎᒋᔪᒥᑦ ᓘᕗ ᓛᓐᑎᖕ ᑕᓯᕐᒥᑦ. ᐃᓗᓕᖓᓄᑦ, ᖃᐅᔨᓯᒪᔭᐅᔪᑦ ᓇᓗᓇᐃᖅᐳᖅ 
ᑰᖕᓂᕆᔭᖓᑦ ᐃᖃᓗᒃ ᑰᖓᑦ ᑰᒋᓗᐊᕈᓐᓃᕋᔭᕐᓂᖓᓂᑦ 10%-ᒥᑦ ᐃᓄᒋᐊᒃᓯᕙᓪᓕᐊᓂᖓᑦ ᖄᖏᐅᑎᒍᓂᑦ 
ᓇᓚᐅᑦᑖᖅᑕᐅᓯᒪᔪᒧᑦ 2082-ᒧᑦ (7,800 ᐃᓄᐃᑦ), ᒫᓐᓇᐅᔪᖅ ᐊᑐᖅᑕᐅᑎᒋᓂᖓᑦ (0.68 m3/ᐃᓄᒃ/ᐅᓪᓗᖅ) 
ᓱᕐᕋᙱᒃᑲᓗᐊᕈᓂᑦ. 
 
ᑖᓐᓇ ᐅᓂᒃᑳᖅ ᐊᑯᓂᐅᔪᒧᑦ ᐋᖅᑭᐅᒪᓪᓗᓂᑦ ᐃᒪᐅᑉ ᐊᑐᐃᓐᓇᐅᓂᖓᓄᑦ ᓯᕗᓂᒃᓴᒥᑦ ᖃᐅᔨᑕᒫᖅ ᐊᑐᖅᑕᐅᔪᒃᓴᒥᑦ 
ᓯᓚᐅᓪᓗ ᖃᓄᐃᓐᓂᐊᕋᓱᒋᔭᐅᓂᖓᓄᑦ, ᖃᐅᔨᒪᔭᐅᓕᖅᑐᑦ ᐊᑐᖅᑕᐊᖔᑐᐃᓐᓇᕆᐊᓖᑦ ᐊᑯᓂᐅᔪᒧᑦ 
ᐃᒪᖃᖅᑎᑦᑎᓂᕐᒧᑦ ᐸᕐᓇᐅᑎᒧᑐᐊᖅ ᕿᓚᒻᒥᐅᔪᒧᑦ ᐃᒪᓕᕆᓂᕐᒨᙱᑦᑐᖅ. ᐃᒪᖃᖅᑎᑦᑎᓂᕐᒧᑦ 
ᓇᓚᐅᑦᑖᕈᑎᖃᖅᑎᑦᑎᓂᐊᖅᑐᑦ ᐊᓯᖓᑦᑎᒎᖓᓗᓂ ᕿᓚᒻᒥᐅᔪᒧᑦ ᐃᒪᓕᕆᔾᔪᑎᒃᓴᒥᑦ. 


